Sa crèsia de Santu Serafinu
Sa crèsia de Santu Serafinu est stètia agatada de unu cassadori ca fiat passillendu; issu po si spassiai est andau in su sartu e s’est pèrdiu girendu in su monti, e in s’interis chi sa diri scurigàt, s’est crocau asuta de una mata paris cun su cani, chi bitiat cun issu.
S’incras, a s’orbescidòrgiu, si ndi pesat e incumentzat a girai torra castiendu a bàsciu de su monti me in sa pranura, ma in custu momentu at biu una crabetura e si crediat chi fessit una domu e intzandus si-ddoi est acostau.
Ma unu padenti cracu non ddu lassàt passai, e totinduna ndi stupat una cerba c’at incumentzau a si pigai a pari cun su cani ma at lassau a su cassadori su logu po passai. Candu su cani si fiat stesiau meda de su meri, aciapat is corrus de sa cerba e dda portat tira-tira fadendi-dda mucai in unu cugutzu mannu.
Su cassadori, sighendu sa ia de su cani, cun spantu mannu, s’est agatau aintru de una crèsia. Intzandus est andau a bidda, at contau a totus su ch’iat biu. Apustis su cassadori, paris cun sa genti, est torrau a sa crèsia, at segau is matas e is cugutzus e at agatau su bultu de Santu Serafinu. 
Custa boxi s’est spaniada in totus is biddas de acanta e funt acostaus medas a biri su spantu, ma sigumenti s’agatàt in unu logu spèrdiu, intzandus is ulesus iant nau ca fiat de issus. Is ghilartzesus narànt ca fessit issoru intzandus si funt pigaus a pari e ant bintu is ghilartzesus ca ant mortu su cumandanti de is àterus e nci-ddus ant bogaus de s’àtera parti de su Tirsu, aici is ghilartzesus ant otentu sa crèsia.
Ma una diri is ulesus funt torraus a sa crèsia de Santu Serafinu e nd’ant furau sa campana po fai su crepa-crepa a is ghilartzesus. Ma candu fiant passendu in s’arriu dd’ant pèrdia aintru de s’àcua e non dd’ant agatada prus, ma po sa festa de Santu Serafinu, a mesudiri, s’intendit sonendi aintru de s’àcua.
Su miràculu de Santa Petronilla
De tempus meda in sa bidda de Donigala si fadiat sa festa de Santa Petronilla, a meigama, cumenti fadiant de sèmpiri, is piciocus e is piciocas baddànt e su sonadori de launeddas sonàt. 
[bookmark: _GoBack]In s’interis chi fiant baddendi est passau su predi cun s’eucaristia ma nemus s’est firmau e ingenugau, difatis totus ant sighiu a baddai. 
Intzandus Santa Petronilla po ddus castigai ddus at mudaus totus in pedras totus in paris cun su sonadori de launeddas. 
